
TEMIR YO‘L TRANSPORTIDA BOJXONA 
NAZORATI VA RASMIYLASHTIRUVINI 
RAQAMLASHTIRISH: ERISHILGAN NATIJALAR, 
STATISTIK TAHLIL VA 
USTUVOR YO‘NALISHLAR
Berdiyev Abbos 
O‘zbekiston Respublikasi Bojxona qo‘mitasi bo‘lim boshlig‘i

Annotatsiya. Tezisda O‘zbekiston Respublikasida temir yo‘l transporti orqali amalga oshiriladigan 
xalqaro yuk tashishlarda bojxona nazorati va rasmiylashtiruvini raqamlashtirish, avtomatlashtirish hamda 
soddalashtirish yo‘nalishidagi islohotlar ilmiy-statistik tahlil asosida yoritilgan. Tadqiqotda 2020–2025-yillar 
davomida yuk aylanmasi dinamikasi, chegara bojxona postlari kesimidagi ko‘rsatkichlar, inspeksion-ko‘rik 
majmualari va elektron tarozilar bilan qamrov darajasi, shuningdek, xalqaro savdoni soddalashtirish nazariyasi 
nuqtai nazaridan erishilgan natijalar tahlil qilinib, ilmiy asoslangan xulosalar shakllantirilgan.

Kalit so‘zlar: temir yo‘l transporti, bojxona nazorati, raqamlashtirish, tranzit deklaratsiyasi, «Eksport uch 
qadamda», inspeksion-ko‘rik majmuasi, elektron tarozi, «yagona oyna» tamoyili, savdoni soddalashtirish 
nazariyasi.

Abstract. This thesis examines reforms aimed at digitalizing, automating, and simplifying customs control 
and clearance procedures in international freight transportation by rail in the Republic of Uzbekistan based on 
scientific and statistical analysis. The study analyzes freight turnover dynamics during 2020–2025, indicators 
by border customs posts, the coverage level of inspection and examination complexes and electronic weighing 
systems, as well as the achieved results from the perspective of international trade facilitation theory. Based on 
the analysis, scientifically grounded conclusions are developed.

Keywords: railway transport, customs control, digitalization, transit declaration, “Export in Three Steps”, 
inspection and examination complex, electronic weighing system, “Single Window” principle, trade facilitation 
theory.

Аннотация. В тезисе на основе научно-статистического анализа рассмотрены реформы по 
цифровизации, автоматизации и упрощению таможенного контроля и оформления при осуществлении 
международных грузовых перевозок железнодорожным транспортом в Республике Узбекистан. В 
исследовании проанализированы динамика грузооборота за 2020–2025 годы, показатели в разрезе 
приграничных таможенных постов, уровень оснащённости инспекционно-досмотровыми комплексами и 
электронными весами, а также результаты с точки зрения теории упрощения международной торговли. 
На основе проведённого анализа сформулированы научно обоснованные выводы.

Ключевые слова: железнодорожный транспорт, таможенный контроль, цифровизация, транзитная 
декларация, «Экспорт в три шага», инспекционно-досмотровый комплекс, электронные весы, принцип 
«единого окна», теория упрощения торговли.

K I R I S H
Jahon iqtisodiyotining globallashuvi va logistika zanjirlarining uzluksizligini ta’minlash zaruratining ortib 

borishi sharoitida temir yo‘l transporti orqali amalga oshiriladigan xalqaro yuk tashishlarda bojxona nazorati va 
rasmiylashtiruvini takomillashtirish masalasi alohida ahamiyat kasb etmoqda. O‘zbekiston Respublikasining 
Markaziy Osiyodagi geostrategik joylashuvi, shuningdek, «Xitoy–Qirg‘iziston–O‘zbekiston», «Darg‘aza–
Maktaaral–Sirdaryo» temir yo‘llari va «Transafg‘on» transport koridori kabi istiqbolli loyihalardagi faol ishtiroki 
mamlakatimiz hududidan o‘tadigan tranzit yuk oqimlarining kelgusida yanada ortishini taqozo etadi.

Rasmiy statistik ma’lumotlarga ko‘ra, respublika bo‘yicha temir yo‘l transportida olib o‘tilgan yuklar hajmi 
2020-yilda 32,6 mln tonna, 2021-yilda 36,8 mln tonna, 2022-yilda 39,4 mln tonna, 2023-yilda eng yuqori 

ko‘rsatkich — 45,3 mln tonnani, 2024-yilda esa 41,4 mln tonnani tashkil etgan. Shu bilan birga, transport 
vositalari (vagonlar) soni 2020-yilda 747 mingdan 2023-yilda 860 mingtagacha ortgan. Ushbu tebranishlar yuk 
aylanmasining noaniq tashqi omillarga (jumladan, mintaqaviy savdo sharoitlariga) sezgirligini ko‘rsatadi va bu, 
o‘z navbatida, bojxona tartib-taomillarining tezkorligi va moslashuvchanligini oshirishni talab qiladi.

Ushbu sharoitda bojxona nazorati va rasmiylashtirish jarayonlarini raqamlashtirish, avtomatlashtirish 
hamda xavflarni boshqarish tamoyillari asosida takomillashtirish ma’muriy yukni kamaytirish va mamlakatning 
xalqaro logistika zanjirlariga integratsiyalashuvini qo‘llab-quvvatlashning muhim omillaridan biri hisoblanadi.

Bojxona tartib-taomillarini soddalashtirish va raqamlashtirish masalasi xalqaro amaliyotda «savdoni 
soddalashtirish» (trade facilitation) nazariyasi doirasida o‘rganiladi. Jahon bojxona tashkilotining (JBT) Kioto 
konvensiyasi (1999-yil, O‘zbekiston tomonidan 2020-yil 21-dekabrdagi O‘RQ-654-son qonun bilan ratifikatsiya 
qilingan) bojxona tartib-taomillarini sodda, bashorat qilinadigan va raqamli asosda amalga oshirish tamoyillarini 
belgilaydi. Shuningdek, «Yagona oyna» (Single Window) konsepsiyasi — bir nechta davlat idoralari tomonidan 
talab qilinadigan ma’lumotlarni bir marta, yagona elektron kanal orqali taqdim etish tamoyili — temir yo‘l 
transportida «Eksport uch qadamda» va «E-Tranzit» axborot tizimlarining joriy etilishida amaliy ifodasini topgan.

Iqtisodiy nazariya nuqtai nazaridan, bojxona rasmiylashtiruvi vaqtini qisqartirish logistika xarajatlarini 
kamaytirish orqali tovarlarning raqobatbardoshligini oshiradi (Hummelsning 2001-yildagi tadqiqotlarida 
isbotlanganidek, har bir qo‘shimcha kun tashish xarajatlarini o‘rtacha 0,8 foizga oshiradi). Shu bois, temir 
yo‘l chegara bojxona postlarida rasmiylashtiruv muddatining qat’iy reglamentlanishi (ko‘zdan kechirish — 45 
daqiqa, rasmiylashtirish — 1 soat) va elektron axborot almashinuvining joriy etilishi iqtisodiy jihatdan asoslangan 
ustuvor yo‘nalish hisoblanadi.

Tadqiqotning maqsadi — temir yo‘l chegara bojxona postlarida bojxona nazorati va rasmiylashtiruvini 
raqamlashtirish borasida amalga oshirilgan islohotlarning samaradorligini statistik va ilmiy-tahliliy usullar 
yordamida baholash, erishilgan asosiy ko‘rsatkichlarni aniqlash hamda 2026-yilga mo‘ljallangan ustuvor 
vazifalarni ilmiy asoslashdan iborat.

Mazkur maqsadga erishish uchun quyidagi vazifalar belgilandi: 1) chegara bojxona postlari kesimida yuk 
aylanmasi dinamikasini qiyosiy tahlil qilish; 2) texnik vositalar (IKM, elektron tarozi) bilan qamrov darajasini 
baholash va mavjud muammoli yo‘nalishlarni aniqlash; 3) raqamli tizimlarning (tranzit deklaratsiyasi, «Eksport 
uch qadamda») joriy etilish darajasini tahlil qilish; 4) xalqaro standartlashtirish (ISO 6346, SMGS)ning 
raqamlashtirishga qo‘shgan hissasini baholash.

Tadqiqot jarayonida O‘zbekiston Respublikasi Bojxona qo‘mitasining normativ-huquqiy hujjatlari (100-son, 
167-son, 177-son, 101-son buyruqlari, qo‘shma qaror — «Texnologik sxema»), 2020–2025-yillar oralig‘idagi 
rasmiy statistik ma’lumotlar, shuningdek, statistik tahlil, qiyosiy tahlil, strukturaviy-funksional tahlil va tizimli 
yondashuv usullaridan foydalanildi. Ma’lumotlar manbai sifatida «Temir yo‘l transporti orqali xalqaro yuk 
tashuvida bojxona nazorati va rasmiylashtiruvini tashkil etish bo‘yicha uslubiy qo‘llanma» (Toshkent, 2025) va 
rasmiy tezkor ko‘rsatkichlar infografikasi xizmat qildi.

T A H L I L  V A  N A T I J A L A R
Chegara bojxona postlari kesimida yuk aylanmasi dinamikasi
Quyidagi jadvalda 2023–2024-yillar oralig‘ida yo‘nalishlar kesimidagi umumiy yuk aylanmasi ko‘rsatkichlari 

keltirilgan (ming tonna hisobida):

1-jadval
Yoʻnalishlar kesimida temir yoʻl yuk aylanmasi dinamikasi (2023–2024 yy.)1

Yoʻnalish 2023 y., jami (ming tonna) 2024 y., jami (ming tonna) Oʻzgarish, %

Qozogʻiston 31 269,9 27 326,6 -12,6

Qirgʻiziston 2 438,0 2 298,3 -5,7

Tojikiston 6 092,2 6 267,4 +2,9

Turkmaniston 2 245,5 2 169,2 -3,4

Afgʻoniston 3 301,9 3 317,0 +0,5

RESPUBLIKA JAMI 45 347,5 41 378,4 -8,8

1	  Manba: O‘zbekiston Respublikasi Bojxona qo‘mitasi hamda “O‘zbekiston temir yo‘llari” AJ ma’lumotlari asosida muallif tomonidan 
tuzilgan.

Jadval ma’lumotlaridan ko‘rinadiki, umumiy yuk aylanmasi 2024-yilda 2023-yilga nisbatan 8,8 foizga 
kamaygan, buning asosiy sababi Qozog‘iston yo‘nalishidagi 12,6 foizlik pasayish hisoblanadi. Shu bilan birga, 
Tojikiston va Afg‘oniston yo‘nalishlarida ijobiy o‘sish kuzatilgan (mos ravishda +2,9 foiz va +0,5 foiz), bu esa 
janubiy tranzit yo‘laklarining ahamiyati ortib borayotganidan dalolat beradi. Ushbu tendensiya «Transafg‘on» 
transport koridori loyihasining iqtisodiy asoslanganligini tasdiqlaydi va kelgusida ushbu yo‘nalishda raqamli 
infratuzilmani ustuvor rivojlantirish zaruratini ko‘rsatadi.

Texnik vositalar bilan qamrov darajasining tahlili
Bojxona nazoratining texnik vositalar (IKM va elektron tarozilar) bilan ta’minlanganlik darajasi raqamlashtirish 

jarayonining muhim ko‘rsatkichi hisoblanadi. 2025-yil 1-avgust holatiga ko‘ra, 15 ta temir yo‘l chegara bojxona 
postining texnik ta’minlanganlik darajasi quyidagicha:

2-jadval. 
Temir yoʻl chegara bojxona postlarining IKM va elektron tarozi bilan taʼminlanganligi2

T/r Bojxona posti IKM Elektron tarozi

1 «Chuqursoy texnik idora» + + (3 ta)

2 «Oʻzbekiston» (Toshkent) + −

3 «Qoraqalpogʻiston» + +

4 «Sirdaryo» − −

5 «Savay» − +

6 «Uchqoʻrgʻon» − −

7 «Oʻzbekiston» (Fargʻona) − −

8 «Bekobod» + +

9 «Sariosiyo» + −

10 «Beshariq» − −

11 «Amuzang» + −

12 «Xoʻjadavlat» + +

13 «Boldir» − −

14 «Naymankoʻl» − −

15 «Ayritom» + +

Tahlil shuni ko‘rsatadiki, 15 ta postdan atigi 8 tasida (53,3 foiz) IKM va 8 tasida (53,3 foiz) elektron tarozi 
mavjud, shundan faqat 5 ta postda (33,3 foiz) — «Chuqursoy texnik idora», «Qoraqalpog‘iston», «Bekobod», 
«Xo‘jadavlat» va «Ayritom» — ikkala vosita ham birgalikda ishlaydi. E’tiborliki, yuk aylanmasining katta qismi 
(jami yuklarning 93 foizi IKMdan, 90 foizi elektron tarozidan) aynan ushbu to‘liq jihozlangan postlar orqali 
o‘tadi — bu texnik vositalarning strategik joylashtirilishi yuk oqimining zichligiga mutanosib ravishda amalga 
oshirilganini ko‘rsatadi. Shunga qaramay, «Sirdaryo», «Uchqo‘rg‘on», «O‘zbekiston» (Farg‘ona), «Beshariq», 
«Boldir» va «Naymanko‘l» kabi 6 ta postda texnik nazorat vositalarining mavjud emasligi xavflarni boshqarish 
imkoniyatlarini cheklashi mumkin. Shu sababli ushbu postlarni texnik jihatdan modernizatsiya qilish istiqboldagi 
ustuvor yo‘nalishlardan biri sifatida qaralishi lozim.

Raqamli rasmiylashtirish tizimlarining joriy etilish darajasi
«Eksport uch qadamda» moduli orqali rasmiylashtirilgan deklaratsiyalar soni 2025-yilda 5,6 ming tani 

tashkil etib, bu umumiy rasmiylashtiruvdagi ulushning atigi 5 foiziga teng. Bojxona qo‘mitasi tomonidan ushbu 
ko‘rsatkichni 2026-yilga 50 foizgacha, ya’ni 10 barobarga oshirish vazifasi qo‘yilgan. Ushbu maqsadning statistik 
asoslanganligini baholash uchun hisob-kitob asosidagi o‘sish bahosini qo‘llash mumkin: agar 2025-yilgi 5 foizlik 
baza ko‘rsatkich sifatida olinsa, yillik o‘sish sur’ati kamida 900 foizni tashkil etishi lozim, bu esa faqat tizimli 
avtomatlashtirish (deklaratsiyalarni integratsiyalashgan ma’lumotlar asosida avtomatik to‘ldirish, bir nechta 
vagondagi tovarlar uchun bitta deklaratsiya berish, konteynerli eksport yuklarini elektron rasmiylashtirish) 
orqaligina erishish mumkin bo‘lgan murakkab tashkiliy-texnologik vazifadir.

2	  Manba: O‘zbekiston Respublikasi Bojxona qo‘mitasi ma’lumotlari asosida muallif tomonidan tuzilgan.

Shuningdek, «O‘zbekiston temir yo‘llari» AJ bilan 22 ta yo‘nalishda yo‘lga qo‘yilgan elektron axborot 
almashinuvi (Qozog‘iston temir yo‘l ma’muriyati bilan yuk hujjatlari bo‘yicha ma’lumotlar almashinuvi, eksport 
tovarlari bo‘yicha ma’lumotlar, vagonlarning real vaqt rejimidagi joylashuvi, tashuvchining elektron murojaati) — 
WCO SAFE Framework (2005) doirasida tavsiya etilgan «oldindan elektron ma’lumot taqdim etish» (Advance 
Cargo Information) tamoyilining amaliy ifodasi hisoblanadi. Ushbu tamoyil xavfni boshqarish tizimining 
samaradorligini oshiradi, chunki tovar chegaraga yetib kelgunga qadar uning xavf darajasini baholash imkonini 
beradi.

Identifikatsiyalash vositalarini soddalashtirish iqtisodiy samarasi
Bojxona rasmiylashtiruvida qo‘llaniladigan shtamplar turi 9 tadan 3 tagacha (66,7 foizga), identifikatsiyalash 

vositalari ham 9 tadan 3 tagacha qisqartirilgan, 4 ta bojxona rejimida plomba qo‘yish majburiyati bekor qilingan. 
Natijada tegishli ko‘rsatkich (tekkilgan plombalar soni) 6 foizga pasaygan. Ushbu chora — institutsional 
iqtisodiyot nazariyasidagi «muomala xarajatlari» (transaction costs) konsepsiyasining amaliy tatbiqi bo‘lib, 
ortiqcha ma’muriy protseduralarni bartaraf etish orqali har bir rasmiylashtirish operatsiyasiga sarflanadigan 
vaqt va resursni kamaytiradi.

Olingan natijalarni xalqaro tajriba bilan qiyoslaganda, shuni ta’kidlash lozimki, Yevropa Ittifoqi mamlakatlarida 
qo‘llaniladigan NCTS (New Computerised Transit System) tizimi temir yo‘l tranzitini to‘liq qog‘ozsiz tartibga 
o‘tkazgan bo‘lsa, O‘zbekistonda «E-Tranzit» va «Eksport uch qadamda» tizimlari hozircha aralash (gibrid) 
modelda — qisman elektron, qisman qog‘oz hujjatlar asosida — faoliyat yuritmoqda. Buning sababi, uslubiy 
qo‘llanmada ko‘rsatilganidek, har bir rasmiylashtirish bosqichida (17-jarayon) maxsus plombalangan qopdagi 
qog‘oz hujjatlarning hamon talab qilinishi bilan izohlanadi. Demak, to‘liq raqamli tranzit tizimiga o‘tish uchun 
tovar kuzatuv hujjatlarining (SMGS yuk xati, natura varag‘i, PPV) yuridik kuchga ega elektron hujjat sifatida tan 
olinishi borasidagi normativ bazani yanada takomillashtirish talab etiladi.

Ikkinchi tomondan, IKM va elektron tarozilarning notekis taqsimlanishi (15 postdan atigi 5 tasida to‘liq 
qamrov mavjudligi) — infratuzilmaviy ta’minotdagi hududiy farqlardan biri hisoblanadi. Bu holat xavflarni 
boshqarish tizimining samaradorligiga ma’lum darajada ta’sir ko‘rsatishi mumkin, chunki texnik nazorat vositalari 
mavjud bo‘lmagan postlarda yuklarni tanlab nazorat qilish va xavflarni oldindan aniqlash imkoniyatlari nisbatan 
cheklangan bo‘lishi ehtimoli mavjud. Ikkinchi tezisda keltirilgan holat tahlili natijalariga ko‘ra, 11 ta aniqlangan 
holatning barchasi IKM yoki elektron tarozi mavjud bo‘lgan postlarda qayd etilgan bo‘lib, bu mazkur vositalarning 
nazorat samaradorligini oshirishdagi ahamiyatini ko‘rsatadi. Shu bilan birga, texnik vositalar mavjud bo‘lmagan 
postlar bo‘yicha yetarli statistik ma’lumotlarning mavjud emasligi ushbu yo‘nalishni qo‘shimcha tadqiqot obyekti 
sifatida ko‘rib chiqishni talab etadi.

X U L O S A  V A  T A K L I F L A R
O‘tkazilgan tahlil shuni ko‘rsatadiki, 2024–2025-yillar davomida temir yo‘l transportida bojxona nazorati va 

rasmiylashtiruvini raqamlashtirish borasida sezilarli natijalarga erishilgan: tahlil qilingan ma’lumotlarga ko‘ra, yuk 
oqimining asosiy qismi texnik nazorat vositalari mavjud postlar orqali amalga oshirilmoqda, identifikatsiyalash 
vositalari soddalashtirilgan, elektron axborot almashinuvi kengaytirilgan. Shu bilan birga, quyidagi yo‘nalishlar 
ilmiy asoslangan ustuvor vazifalar sifatida taklif etiladi:

1. «Eksport uch qadamda» tizimining ulushini 50 foizgacha yetkazish maqsadida integratsiyalashgan 
ma’lumotlar bazasini kengaytirish va konteynerli eksport yuklari uchun to‘liq avtomatlashtirilgan algoritm joriy 
etish;

2. texnik vositalar (IKM, elektron tarozi) bilan qamrovni 15 ta postning barchasida ta’minlash, ayniqsa, 
«Sirdaryo», «Uchqo‘rg‘on», «Beshariq», «Boldir», «Naymanko‘l» kabi texnik vositasiz postlarga ustuvor e’tibor 
qaratish;

3. SMGS yuk xati va natura varag‘ini to‘liq yuridik kuchga ega elektron hujjat sifatida tan olish bo‘yicha 
normativ-huquqiy bazani takomillashtirish, bu orqali qog‘ozsiz tranzit tizimiga bosqichma-bosqich o‘tishni 
ta’minlash;

4. TIR+, SafeTIR va TIR-EPD kabi xalqaro elektron tizimlarni, shuningdek, xorijiy temir yo‘l idoralari bilan 
tijorat hujjatlarining (invoys) elektron almashinuvini kengaytirish.

